
Rezime/Abstract

Tema Master rada nosi naslov ,,Položaj bosanskog plemstva u bosanskom društvu od 1395. do 1435. godine''. Predmet
istraživanja ove završne (master radnje) je značaj koje je imalo bosansko plemstvo na tadašnje prilike u srednjovjekovnoj
Bosni. Takođe bavili smo se njihovom ulogom u unutrašnjoj i vanjskoj politici, odnosima između bosanskih feudalnih
porodica, kao i njhov odnos sa središnjom vlašću. Nastojali smo predstaviti opću sliku o bosanskom plemstvu u
srednjovjekovnom bosanskom društvu. Pri tome su korišteni objavljeni izvori, kao i relevantna bosasnkohercegovačka i
druga historiografska literatura. Historijski gledano, položaj srednjovjekovne Bosne krajem XIV i u prvim decenijama XV
stoljeća, obilježen je mnogim unutrašnjim previranjima. Želja bosanskih velikaša, oblasnih gospodara, da nametne svoj
autoritet, doseglo je vrhunac u ovom periodu. Slabljenje centralne vlasti iskoristilo je najkrupnije plemstvo, rusaška
gospoda i najmoćnije feudalne porodice, prvenstveno herceg Hrvoje Vukčić Hrvatinić, vojvoda Sandalj Hranić Kosača,
Pavle Radinović i njegovi nasljednici. Po svojoj volji plemstvo je smjenjivalo i postavljalo vladare, kako je njima odgovaralo.
Sva ta rastuća snaga pojedinog plemstva dovela je i do njihovih međusobnih sukoba. Borba među njima bila je
neravnomjerna, ali neizbježna, jer bez podčinjavanja druge vlastele nije moglo biti ni moćnih oblasnih gospodara. Teritorij
pod kontrolom najuticajnijeg plemstva nije bio ni čvrst ni dugotrajan, mijenjao se ovisno o političkim prilikama u zemlji.
Vladar bez autoriteta nije bio u stanju obuzdati feudalnu samovolju i vratiti zemlji potrebnu sigurnost i mir. Ovaj period
karakteriše veliki uticaj Ugarske, koja je nastojala da zauzme srednjovjekovnu Bosnu, kojoj je upravo bosansko plemstvo,
pružalo najveći otpor. Svoju računicu su imale i Osmanlije u dešavanjima u Bosni, koji poslije 1415. godine, postaju
nezaobilazni politički faktor u ondašnjoj Bosni. Sukobi plemstva bili su učestali, prvenstveno kroz okršaj dvije velikaške
porodice Kosača i Pavlovića, i njihovih najpoznatijih predstavnika, vojvode Sandalja i kneza Pavla i njegovih sinova Petra i
Radosava. Uspon plemstva, doveo je do njegovog zatvaranja u poseban povlašteni stalež. Najistaknutije plemstvo imalo je
svoje dvorove, koje su bile njihove rezidencije. Na njima su vršili vlast, upravljali posjedom, izdavali povelje, primali strane
izaslanike i obavljali druge obaveze.

